
Ma liberi là tutti e indipendenti

Laoavan pe so conto o pe demôa

Senza invidia de megio concorrenti,

Senza puia de perde o andâ in malôa;

Perchè no consumava di so stenti

O frûto e da so industria ô lûsso o a gôa;

E là l'ëa un nomme ignoto l'avarizia,

Ch'a genera l'invidia e l'ingiustizia.

O so travaggio, comme de l'antiga

Feliçe etæ ô travaggio di patriarchi,

O l'ëa ûn'occupazion, ma non fadiga....

Chi preparâ pe-a caccia e frecce e i archi

O pe respinze l'invaxion nemiga;

E chi e canoe pe-a pesca e pe-i imbarchi,

Ch'ëan un tronco scavôu d'un erboo grosso

In sciö disegno d'un informe gosso.

Chi va accûggendo frûti pe-a campagna,

E chi spendendo una gran parte di ôe

Do giorno ä caccia a-ô bosco e pe-a montagna,

O pescando in scï schêuggi o in scë canoe:

Queste ëan per lö demôe e uña cocagna,

Ma necessaie e utili demôe;

Perchè davan a un popolo contento

Do pasto ciû frugale, l'alimento.

Ma i vegi troppo deboli pe andâ

Pe-i boschi e a-i campi, e troppo lenti e grammi

Pe remmâ lungo a costa oppù a l'amâ,

A-e ræ davan recatto, a-e lense e a-i lammi;

O occupavan ô tempo a riparâ

Con de ramme de parma o atri legnammi

A-e so cabanne i varii guasti e danni

Di uraghen, di nemixi, di ægue e di anni.

